
        
            
                
            
        

    
	Д. ЦЭВЭГМИД

	 

	ХОЙЛГИЙН ДУУ

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОНДОГИЙН ЦЭВЭГМИД 

	 

	ХОЙЛГИЙН ДУУ

	 

	Миний, балчир хүүхэд байхад манай нутагт галзуу чоно явж хүн малыг сандраан түйвээдэг байлаа.

	Галзуу чонотой ноцолдсон нохойд арслан барсын зураг идүүлбэл хөдөлдөггүй гэж нутгийн хөгшид ярилцахыг би олонтоо сонссон ба сэжигтэй болсон нохойгоо гинжлэн уяад арслангийн дүрс зурсан цаасыг өөх маханд ороон өгч идүүлж байх айлыг үзсэн билээ.

	Хүнтэй уулздаггүй, айлд буудаггүй, хөсөгтэй аянчин манай дэргэдүүр өнгөрөхөд «Галзуу чононд зуулгасан хүнийг авч яваа юм, хойлгийн дуу сонсгохоор хол нутгийг зорьжээ» гэж өвгөд хөгшдийн ярилцахыг ойлгож хойлог гэдэг юу юм бол гэж гайхан асууж байсан минь санагдана.

	Хаврын нэг шөнө, саахалт айлын маань нохой хуцаж, үхэр мөөрөлдөн үймэн шуугив. Би, хөдсөн хөнжилдөө шурган, аавынхаа нуруунд наалдаж чив чимээгүй хэвтэв. Гэрийн зүүн талын орон дээрээс «Энэ юу болох нь энэ вэ?» гэж ээжийн дуугарахад «Гуринхадсан чоно хотонд орсон байлгүй дээ, бай, бай, чимээгүй» гэж аав хариулаад хөнжлөөс сугаран өндийж чагнав.

	Нохдын дуу улам чангарч зарим үе гангинан гэнгэнэн, нэгэн юмтай ноцолдох шиг, зарим үе түүнийг даран хөөж явах шиг болж хонь хурга майлалдан, үхэр орилолдон хашаа хороогоо тойрон нижигнэтэл гүйлдэх дуу чимээ удтал үргэлжлэх нь маш аймшигтай байв.

	«Ингэж байхад хүний чимээ гарахгүй нь ямар учиртай билээ? Хонь нь хашаанаас гарсан бололтой» гэж ээжийн шивнэн хэлэхэд «Би гарч малаа эргэе» гээд аав босож хувцаслав. Нохой хуцах, үхэр мөөрөх, хонь майлах чимээ улам ихсэж буй бөгөөд гэрийн дотор бив битүү тас харанхуй, гагцхүү тугалын идсэн цоорхойгоор салхи үлээнэ. Манай хөгшин халтар нохой үүдэндээ ирээд аяархнаар гасалж байх шиг.

	— «Юу юуг ч мэдэхгүй байж харанхуй шөнө гараад яах гэсэн юм. Хүний чимээ сонстохгүйг бодвол ондоо юм байлгүй дээ, баахан хүлээе» гэж аавын гадагш гарахыг завдахад ээж хориглон зогсоов.

	Шөнө хотны мал үргэхэд манай аав бушуухан гарч буу тавьдаг, хашхирч гуугладаг, хашаа хороогоо эргэж чанга чангаар хоолойгоо засан, эзэн нь байна гэдгээ мэдэгдэж яваад «нэг муу чоно, хонь руу мөлхөөд нохойд хөөгдөн буцах шиг боллоо» гэж хэлсээр орж ирдэг сэн. Энэ удаа гэрээс гарахаа болгоомжилсон нь галзуу чоно явна, шөнө өдөр сэрэмжтэй байцгаа гэж айл өрх, аймаг саднаар зарлал тараасан ба саахалтынхны ноход нэг юмтай ноцолдож бий чимээнээс үзвэл эрүүл амьтан хэрхэвч биш гэж тааварлан сэжиглэсэн хэрэг байсан санжээ.

	Урьд өдөр нь хонь хариулах миний ээлж байсан боловч намайг явуулалгүйгээр аав маань өөрөө явсан нь мөн л ийм учиртай байжээ.

	Бас, зарим хашир нохой галзуу чононд ойртдоггүй гэж малчдын ярилцдаг нь үнэн ч байж мэднэ. Манай хөгшин халтар сүрхий сайн хоточ нохой юм сан. Хотонд чоно орохыг анддаггүй, холоос үнэр анир авч бүдүүн дуугаар хуцаж байдаг атлаа энэ удаа дуу чимээгээ хурааж гэрийн үүдэнд ойртон ирсэн нь эрхбиш анхаармаар байсан биз.

	Удалгүй манай үхэр нижигнэн босож, хашаатай тугал эхээ, эх нь тугалаа дуудан мөөрөлдөж хөл хөөрцөг болов. Омголон хэдэн шарууд айлын нохдын хамт нэгэн юм хөөн холдох үед манай аав сэмхэн гадагш гарч одоод удтал дув дуугүй байснаа саахалт айлын эзний хамт орж ирэв.

	— Мал ч гайгүй өнгөрөх шиг боллоо. Харин манай ноход сүрхий ноцолдсон. Одоо яадаг билээ гэж саахалт айлын эзний ярих нь сонстоно.

	— Өдөр болмогц хоёул мордож уруудъя. Доод айлууд маань яаж өнгөрөөсөн бол доо гэж манай аав хариулаад гаднаас барьж орсон хүрзээ хатавч түшүүлэн тавих нь харагдана.

	Энэ шөнө үүр цайтал унтсангүй билээ. Маргааш өглөө нь эрт, саахалт айлын эзэн, манай аав хоёр, буу сумаа бэлтгэн «Та нар гэрээс бүү гараарай, салхи эргэвэл буцаж гүйдэг юм шүү» гэж захиад мордон одов.

	Бага үд болохын хэр тэд нар буцаж ирэхдээ Харзатын аманд гүйцэж хороолоо. Олон хүн мордож хүч хавсарсны ачаар харин ч түргэн дарлаа гэж ярилцаж байв.

	Галзуу чоно, нохой гэдэг ус голыг дагаж салхи сөрөн, амаа ангайлган, шүлсээ савируулан гүйдэг юм. Хөдөө гадаа болгоомж сэрэмжтэй явах хэрэгтэй. Ухаан солиотой амьтан андашгүй илхэн байдаг учир хэрэв сэжиглэлтэй бол дуу шуугүй, хөдлөхгүй байж өнгөрүүлэх хэрэгтэй. Гэхдээ хониндоо чоно ороход дуугүй байж болохгүй, эрүүл хийтэй хоёр амархан танигдана гэх зэргээр манай ээж сургаалын үг ярьж, хонь хариулан явахаар бэлтгэж байгаа миний төлөө сэтгэл зовних нь илт байв.

	Саахалт айлын эзэн маань нохдоо барьж уяад арслан барсын дүр зурж өгөх хүнийг эрэн мордохоор яарна.

	Хээр талын нүүдэлчин малчинд тохиолддог хүнд аюулын нэгэн нь өнгөрөгч шөнө болж, галзуу чоно нэлээд олон үхрийг шүлсдэн, хоёр гурван нохойг хазжээ.

	Аз болж хүнд аюул гэмтэл болсонгүй гэж баяртай байсан нь хэд хоногийн дараа базаахгүй явдал сонстов.

	Манайхаас дээш байдаг айлуудаас нэг хүн зуулгасан учир түүнийг хойлгийн дуунд аваачих гэж байна гэлцээд төдий л удалгүй, хойлогтой нутагт хүрч чадалгүй зуур замдаа найдваргүй болсон гэнэ гэж бас ярилцахыг бага насандаа олж сонссоноо, Алтайн цаадах говийн зэлүүд буйд газар, Сэгс цагаан богдын гүн хавцалд санах тохиолдол гарч ирэв.

	Хавцгайтын булгийн хавцлаас нүүж Сэгс цагаан богдын баруун хойд талын нэгэн их хавцалд буудаллаад шүдлэн угалзын махаар зэрлэг сонгинын үнэр ханхалсан амттайхан шөл хийж үдшийн улаан нарнаар майхныхаа аман дээр сууж байтлаа өндөр цохионы оройд хойлог шувуун исгэрэн дуугарч жигүүрээ хумин, харвасан, сумны адилаар хавцлыг хөндлөн шуугин гарахыг үзэв. Нэгэн оргилоос нөгөө оргилын зүг нисэн явах хойлог шувууд жигүүрээ дэвэхгүй, ташуу замаар унах мэт харвах учир агаарын хий зүсэгдэж нарийхан лимбэний дуу шиг жингэнэн шуугьсан хахир хатуу чимээ гарах ажээ.

	Галзуугийн вирус төв мэдрэлд нь тарсан хүн энэ дууг сонсоод эдгэрдэг гэдэг үнэхээр худал цуурхал байсан биз. Манай орны өнцөг булан бүхэнд боловсон эмнэлэг дэлгэрээгүй бүдүүлэг харанхуй байсан тэр цагт үхлийн аюулд хэлмэгдэгсдийг түр зуур тайвшруулж эдгэхийн найдвар төрүүлэх мухар бишрэлийн хуурамч мэх гоход урхидагдан амьдарч байсан хөөрхий дээдэс өвгөдөө санахад элэг эмтэрнэ гэж залуу нөхдөдөө ярьж өгөөд буугаа авч босоход минь «Хойлгийн ходоодонд гурван цагаан чулуу байдаг. Тэр нь эрдэнэ юм гэдэг шүү, эрхбиш та алж ирээрэй» гэж нөхөд маань захиад инээлдэж байв.

	Хойлгийн ходоодноос эрдэнийн чулуу олохын төлөө биш, эм гэж ярилцдаг махыг нь идэхийн төлөө биш, эргүү галзуу өвчтөнийг эдгээн тэнхрүүлдэг дууг нь дуулахын төлөө ч биш, чухам ямар дүрсийн хойлог энд оршдог болохыг тогтоохын төлөө ядахад нэгийг ч болов олзлон авахыг мэрийн оролдов.

	Хойлог бол гургуулын язгуурын шувуу бөгөөд биеийн ерөнхий хэлбэр байдлаар цорхирууртай төсөөтэй боловч хэмжээгээр том, эр тахианы хэртэй байлаа. Биеийн урт нь 60 сантиметр орчим, өнгө нь нуруун талдаа үнсэн саарал, хэвлий талдаа цайвар, бага зэрэг эрээн толботой харагдана. Монгол оронд Алтай, Хангайн нурууд, Алтайн цаахнад говийн уулсаар орших бөгөөд зуны дулаан цагт уулын тагаар, өвлийн хүйтэн болоход бэл дор газар нутаглаж шөнийн цагт хадны нөмөр зай завсруудад хэвтэнэ. Нисэхдээ муу, харин асга хад дамжин гүйхдээ маш хурдан учир явган хүнд үл гүйцэгдэнэ. Хаврын сүүл сард асга хаданд 14-16 өндөг гаргана. Хойлгийн мах нь цэвэрхэн цагаан өнгөтэй, амт тэжээл сайтай учир хүн эрт цагаас эхлэн агнаж хоолонд хэрэглэх болжээ.

	Нэлээд олон дүрсийн хойлог байдаг бөгөөд Кавказын, Алтайн, Төвөдийн гэх зэргээр ангилан үзнэ. Сэгс цагаан богдод бидний ажигласан нь Алтайн хойлог байсан явдал тэр уулыг Тяншаны биш, Алтайн системд хамааруулах гэсэн бодлын нэгэн нотолгоо юм.

	Майхнаас гарснаас хойш хэд хэдэн удаа сүргээр явах хойлог шувуудтай дайралдав. Энэ нь өвлийн хүйтэн болоход сүрэглэж, зуны цагт хос хосоор буюу нэг нэгээрээ амьдардаг шувуу юм. Бодвол намар оройхон болж байгаа цаг учир сүрэглэж эхэлсэн бололтой. Хойлгийн хойноос дагасаар хэд хэдэн хярыг даван одлоо. Нар жаргаж буй учир яаран эргэж майхны зүгийг барьсан боловч газрын баримжааг тэмдэглэн тогтоож яваагүйн харгаагаар хаашаа ч харсан ижилхэн хар хүрэн уулс, гүнзгий нүхэн хавцлууд байх учир танигдаагүй газар, баргар асгын дунд хонох болов гэхээс ар нуруу өөд аалз хорхой гүйх шиг хүйтэн хөлс асгарна.

	Байдаг чадлаараа чармайж баргар нэгэн уулын хяр дээр гараад бас нэг хавцлыг огтолж дараах уул өөд мацаж явтал хүн дуугаралцах шиг болов. Түүнээс айн цочиж агшин зуур зог тусан чагнавал казах үг бололтой, бүр ч гайхаж, айхын ихээр айж, цочихын ихээр цочиж, дэмий гайхахдаа буугаа мөрнөөс авч өвөр дээрээ тавиад шар харганын бутыг түшин суухад «Сэгс цагаан богдод дээрэмчид үүрлэж байдаг юм. Шөнийн цагт хадны хонгилд хонх дамар дуугардаг, нэгэн оргодол лам бий» гэх зэргээр тэр жил Ноён богд суманд хүмүүсийн ярилцахыг сонссон маань гэнэт санагдаж сэтгэл зэвүүцэн цээж давчидна. Аюултай байдалд учирсан энэхэн минутад аврах ганцхан сайн нөхөр гэвэл арван хоёр калибрын буу байлаа. Түүнээс өөр өмөг түшиг болмоор юу ч байсангүй. Буугаа барьсаар эндээ сууж өдөр болгохоос өөр замгүй болов гэж гуньхралтайгаар бодогдон байтал «Монгол долгио баригдахгүй байна уу, наадахаа ойлгохгүй байж яах гэсэн юм» гэж нөхдийн маань нэгний хэлэх нь архан талд сонстоход даруй баярын магнай тэнийж үүр гийх шиг болов.

	Майхнаас хоёр зуугаад метр хэртэй хол байсан боловч говийн цэлмэг шөнө, уулын тунгалаг намуухан агаарт дуу чимээ үлэмж тодхон сонстдог нь над энэ удаа эрхэм тус хүргэв.

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

